
   KUALA LUMPUR, 7 Jan (Bernama) -- Perancis menganggap Malaysia sebagai 
rakan menarik kerana ia dihormati di arena antarabangsa dan merupakan pusat 
pelaburan berpotensi, kata Jean-Claude Paye, wakil khas Presiden Perancis 
ke Malaysia. 
   "Negara ini sentiasa memainkan peranan di peringkat antarabangsa dan 
pemimpinnya lantang bersuara," kata Paye pada persidangan berita pada akhir 
lawatan dua hari ke sini. 
   Beliau dilantik sebagai wakil khas ke Malaysia oleh Pres Jacques Chirac 
pada 15 Nov berikutan perlantikan rakan sejawatannya dari Malaysia, Tan Sri 
Ahmad Kamil Jaafar oleh Perdana Menteri Datuk Seri Dr Mahathir Mohamad. 
   Katanya Perancis mengkagumi pemimpin seperti Dr Mahathir yang percaya 
kebenaran tidak harus disembunyikan dan berusaha supaya suaranya didengar 
di peringkat antarabangsa. 
   Paye yang dilantik sebagai wakil khas presiden untuk meningkatkan 
hubungan dua hala yang sedia ada antara Malaysia dan Perancis, memandang 
tinggi keupayaan pemimpin Malaysia terutama Dr Mahathir dan timbalannya 
Datuk Seri Anwar Ibrahim. 
   "Saya amat tertarik dengan dasar seimbang dan kualiti di negara ini 
sejak bertahun-tahun lepas dan kesungguhan pemimpin memainkan peranan aktif 
dalam ekonomi dunia," katanya. 
   Pada masa yang sama, beliau berkata pemimpin Malaysia berupaya 
mengekalkan kestabilan politik dan ekonomi negara. 
   "Oleh itu saya bangga untuk menerima misi dalam memainkan peranan 
sebagai pemangkin dalam mewujudkan hubungan yang lebih baik antara rakyat 
dan kerajaan di kedua-dua negara," katanya. 
   Dalam lawatannya ke sini Paye mengunjungi Dr Mahathir, Anwar dan 
penasihat ekonomi kerajaan Tun Daim Zainuddin serta melawat Institut 
Malaysia-Perancis (MFI) di Bangi. 
   Paye berkata kewujudan MFI adalah permulaan yang baik untuk Perancis 
membantu Malaysia dalam memenuhi permintaan yang meningkat untuk juruteknik 
dan jurutera mahir bagi mengatasi kekurangan pekerja mahir di negara ini. 
   "Saya yakin hubungan antara Malaysia dan Perancis akan menguntungkan 
kedua-dua negara dan boleh dilihat sebagai hubungan jangka panjang," 
katanya. 
   Paye berkata beliau dijangka berada di sini semula pada Mac ini untuk 
menyaksikan perhimpunan ahli perniagaan Perancis, Malaysia dan Asean 
anjuran Kedutaan Perancis dan Dewan Perniagaan Perancis. 
   -- BERNAMA 

